
1.533 hitz
Interneteko deskargatzeak direla-eta musikaren eta zinemaren industriak dituzten kalteei aurre egiteko, zigorrak areagotzen dituen legea bozkatzen ari dira Frantziako parlamentuan.

Sorkuntzaren izenean

Nora Arbelbide / Iñigo Astiz

Handia eta aldakorra da Internet. Aldakorregia, agian, legeen zurruntasunerako. Hori da arazoaren alderdi bat, zaila baita irauteko asmoz sorturiko legeek etengabe bilakatzen ari den errealitate bati aurre egiten asmatzea. Lege berriak izango dira, ordea. Bada mugimendua. Eztabaida biziak pizten ari dira Internetetik kultur edukiak hartzeari lotu legeez. P2P sistemaren edukien trukaketak sortzen du arazo gehien. Bi ordenagailuren arteko harreman itxian sortzen diren jaitsierak, hain zuzen. Industriak dioenez, kalte handia egiten diete salmentei, baita jabego intelektualaren eskubideen jabeei ere. Sortzaileei. Hortik dator legeak berritzeko eskaria, bai Frantziako parlamentuan eta bai Espainiakoan. 
Internet eta sorkuntza da Frantziako parlamentuan egunotan bozkatzen ari diren lege proiektua. Batzuk Hadopi esaten diote. Legeari esker sortzekoa duten Interneteko eskubideen babesaren agintaritza gorenaren izena izanen da Hadopi. Deskargatze ilegalak kontrolatzea eta zigortzea izanen du betebeharra. Proiektuaren bigarren irakurketan daude orain. Iragan asteazkenean hasi, asteburu luzean pausatu eta astelehenean segitzekoa duten irakurketa. Senatariek onartu dute jada legea, baina diputatuen aldia etorri zelarik, gauzak ez ziren gobernuak uste bezala iragan. Apirilaren 9an egin lehen bozak gibelera bota zuen testua. 21 bozka aurka, 15 alde. Parlamentua hutsa zegoen. Asteazkenean hasi bigarren irakurketarako, berriz, presente agertu ziren diputatuak. Aldi honetan ez dirudi aitzineko bozkako sorpresarik izanen denik. Nicolas Sarkozy Frantziako lehendakariak UMPko diputatuei bide zuzenera itzultzeko manua eman die. 

Bien bitartean, Christine Albanel Kultura eta Komunikazio ministroaren asteazkeneko hitz hartzea adierazgarria izan daiteke jokoan dena ulertzeko: «Gizarte mota baten hautua da. Artistari, eta, oro har, aniztasun kulturalaren artisauak direnei zer leku utzi nahi diegu? Aro modernoko sortzaileak euren obrak babesten dituen jabetzaren eskubideari esker lortu du zaldizain edo gorte gizon izatetik libratzea. Ongi egileen kapritxoetatik askatzea. Horri esker du lortu independentzia ekonomikoa. [...] Internet ez da eskubiderik gabeko gunea. Lege hori modernoa da. Indartsuenaren legearen alde direnak dira garaiaz nahasi. Azeria oilategian libre ibiltzearen alde direnak. Haientzat Internet basa oihan bat da, Far West anarkiko bat. Herritarrek nahi dute botere publikoa guztion eskubideen babesle eta erregulatzaile izatea». 
Kartzela zigorrak 

Gizarte mota baten hautua, beraz. Horrek zer erran nahi ote du praktikan? Batetik, lege proiektu horrek egun dauden egile eskubideen aldeko legeak ez ditu deuseztatzen. Publiko zabalaren esku obra babestuak uzten dituenarentzat hiru urteko presondegi zigorra eta 300.000 euroko isuna eskatuko du legeak. Hedapena laguntzen duenak sei hilabeteko presondegi zigorra eta 30.000 euroko isuna ordaindu beharko du. Orain arte nehor ez dute preso sartu. Anitz zuritu dituzte. Batzuk, ordea, isunak ordaintzera behartu dituzte. 

Ipar Euskal Herriari dagokionez, azkaindar bat kondenatu zuten 750 euro ordaintzera 2005eko azaroan. 2.500 musika artxibo deskargatu zituen. Baina, oro har, gauzak ez dira argi lege horren aplikatzeko mementoan. Deskarga ilegalak auzitara bidaltzen dituzten industriako ordezkariek diru anitz galtzen dute auzi horietan. Irabazi asmoak eta deskargen arteko lotura ezin frogatuz ari dira. CD bat saldu ez izana musika deskarga baten ondorioa denik frogatu ezinik dabiltza. 

Lege proiektu berriak arazo hori saihesteko aukera ematen die. Justiziaren bidez lortu ez dutena legeak bidera dezan nahi dute. Hori da ministroaren gizarte proposamena. Lege proiektuaren oinarria galeren eta jaisteen arteko lotura da. Erabiltzaile oro ahalezko pirata bilakatzen du. Errudun potentzial eta arduradun automatiko. Ordenagailu baten jabe den oro, bere jaisteak zaintzen dituen programa bat jartzera behartuko du legeak. Erostera behartua izanen da, gainera. Zer motatakoa izanen da? Zer zainduko du zehazki? Nola funtzionatuko du? Ordenagailu berriak programa hori integraturik salduko dituzte? Galdera anitz, erantzunak ilun. 

Jeremie Zimmermann herritarren askatasunak murrizten dituzten legeen borrokan dabil La Quadrature du Net elkartean, eta hark argi du: «Egin nahi dituzten zaintza mota horietarako programarik ez da existitzen». Eta geroan ere, zaila ikusten du afera. Legeak, berriz, segurtasun programok egongo balira bezala jokatzen du. Sistema horri uko egitea erabakitzen duten guztiak dira, preseski, pirata potentzialak. Beste itzalguneetan, zaintza horren hauskortasuna dago. Konexioaren nortasun agiri IP zenbakia erabiliko du Hadopik gauzak ilegalak nor ari den hartzen jakiteko. IP hauskor horren bidez aurkitu piratak zigor mailakatua arriskatuko du. Lehenik gutun elektronikoak jasoko ditu; ondoren, gutun gomendatuak; eta, azkenik, Internet moztuko diote. Hori bai, bezeroak konexioa ordaintzen segituko du. 

Kultura ministroak dioenez, Hadopik egunean 10.000 gutun elektroniko, 3.000 gutun eta 1.000 Internet etete kudeatzen ahalko ditu. Frantziako estatuak 6,7 milioi euro baliatuko ditu lehen urtean agintaritzak funtziona dezan. 

Elkarte anitzek diotenez, ordea, IP zenbakia ez da hain fidagarria. Hots, legea bozkatua izan aitzin ere, gero eta ozenago entzuten da ez duela balioko. Streaming-aren kontua ez du aipatzen, adibidez. Kultur ministroak berak ere onartzen du legeak ez dituela kontuan hartzen pirateatzeko bide guztiak, baina, halere, «piratek atzera egin dezaten giro bat sortzen du». Arrangura nagusietako bat, Zimmermannen ustez, Hadopik justiziarekin loturarik ez izatea da: «Polizia lana egiteko baimena ematen zaio administrazioari. Hori aurrekari lanjerosa da. Eta, gainera, gizarte paternalista baten eredua bultzatzen du. Legea zozoa bezain gaiztoa da». Ministroarentzat, alta, legea «eredugarria» da. 
Espainian, erdibidean 

Espainiari dagokionez, 2010eko hasierarako Interneti dagokion lege berri bat aurkeztu nahi dutela esan zuen Jose Luis Rodriguez Zapatero Espainiako Gobernuko presidenteak. Oraingoz, elkarrizketen fasean dira. Argi dirudi, dena dela, ez dela Frantziakoaren moduko lege proposamenik izango. Ez, behintzat, Angeles Gonzalez-Sinde Espainiako Kultur ministro berriaren iritzia entzunda. «Ez zait irtenbide egokia iruditzen. Alternatibak behar ditugu». Alternatibak zein izango diren ikusi behar. Oraingoz, Internet «ordenatu» nahi du, eta, horretarako, erabiltzailearen eskubideen eta egilearen eskubideen arteko erdibide baten bila dabil. «Oreka bat bilatu behar dugu erabiltzaileen eta edukiak sortzen dituztenen artean, bestela edukirik gabe geldituko gara eta». Erabiltzaileak jasotzen dituen produktuengatik autoreari ordaindu ahal izateko bideak sortzea bilatzen du. Gonzalez-Sindek kritika gogorrak entzun ditu. Ministroa ez da gai honetan murgildu berria, izan ere. Espainiako Zinema Akademiako presidentea izan zen, eta anitz hitz egin zuen filmak Internetetik hartzeaz. Tinko hitz egin ere. 

Baina egun legala al da erabiltzaileak P2P horien bidez edukiak eskuratzea Hego Euskal Herrian eta Espainian? Norekin hitz egiten den, erantzun bat ala bestea jasotzen da. Ez da adostasunik jabego intelektualari buruzko legedian aritzen diren abokatuen artean. Diego Bravo abokatuak bere web atarian bildutako elkarrizketa batean dioenez, «pisu handia hartzen du legeaz egiten den interpretazioak, eta, beraz, baita arbitrariotasunak ere». 

Sei hilabete eta bi urte arteko kartzela zigorra eta 12tik 24 hilabete arteko isuna izan daitezke literatura, arte edo zientzia lanen bat erreproduzitu, plagiatu, hedatu edo osorik zein zatika publikoki zabaltzen duenarentzat. Hainbat baldintzarekin: irabazi asmoz jokatzea, jendeari zabaltzea, ekintza hori besteentzako kalte izatea eta jabego intelektualaren eskubideen jabeen baimenik gabe aritzea. Zigor Kodeko 270. artikuluan jasotzen da hori. Bravoren ustez, ez dago sare horien erabiltzaileak bide penaletik zigortzerik, baldintzak betetzen ez direlako, legean aipatutako irabazi asmorik ez dagoelako, eta hedapen publikorik ez dagoelako. Frantziako parlamentuak saihestu nahi duen arazo beraren parean daude. 
Delitua nonahi 

Bide zibiletik, ordea, baliteke edukiak hartzeagatik zigorrak jasotzea. Halakoetan ere, ez da erraza erabiltzailea zigortzea. Hura identifikatu behar dela da traba, «hori ez baita hain sinplea», Bravoren hitzetan. Ikerketa kriminal bat jarri behar da martxan konexioa eskaintzen duten enpresek informazioa emanarazteko. 

Jose Manuel Turne Jabego Intelektualaren Defentsarako Espainiako Federazioko (FAP) zuzendariak dioenez, legea hertsiki irakurriz gero, ia edozein gauza hartzea da delitu. Auzitegi Konstituzionalak irabazi asmoz aintzat hartuz egindako irakurketak hobetsiz hala litzateke. Estu irakurriz garo, irabazi asmoa bailegoke film bat ordaindu gabe eta jabego intelektualaren eskubideen jabeen baimenik izan gabe ikustean.«Zentzugabea da», dio Turnek. «Legearen arabera, film bat hartzea delitua litzateke. Ez, ordea, igotzea. Absurdua da. Estatu moderno batek ezin du erabiltzailea zigortu. Ezinezkoa da, eta horregatik aldatu behar da legea». Bestelakoa behar luke bideak. «Halakoekin negozio handiak egiten dituztenak zigortu beharko lirateke». Turneren ustez, «ezinezkoa da egungo egoerari 1995eko lege batekin aurre egitea». «Zentzugabea» da eduki horien kontsumoagatik sorturiko etekinak telekomunikazio enpresek bakarrik jasotzea, eta sortzaileek ezer ez jasotzea. Eta, dioenez, hori gertatzen da egungo legearekin. 

Datua:18.400


2008ko urtea. Disko eta kantuen salmenten merkatua 18.400 milioi dolarrekoa izan da 2008an, izan dadin molde digitalean ala fisikoan; IFPIren arabera (International Federation of Phonographic Industry), 3.700 milioi dolarretakoa izan da arlo digitalean. 1.700 milioi kantu legalki deskargatu dituzte iaz. Baina Interneten bidez hartzen den musikaren %95 baimenik gabekoa izaten segitzen duela baieztatu du IFPIk. 
Bruselan, Internetik zer hartu arautuko duen legea eztabaidatzen ari dira Frantziako parlamentuak proposatutako legeari begia kendu gabe.

Hadopiren gaitasunari mugak 

N. Arbelbide. 


Europako herrialdeak lotzen dituen komunikazio elektronikoen sarea arautzea helburu duten bost aginduen multzoa berraztertzen ari dira orain. Asteazkenean bertan, Frantziako parlamentua Internet eta sorkuntza legearen bozketa aztertzen ari zen bitartean, kontu berdintsuekin ari ziren Bruselan. 138/46 emendakinaren bertsio berri bat adostu zuten goiz hartan Europako Parlamentuaren eta EBko Kontseiluaren arteko akordioaren ondorioz. Jatorrizko emendakinak arriskuan jartzen baitzuen Hadopi legea. Zigor bat jasanarazi aitzin, erabaki guztiak auzitegietatik pasatzea zen lehen proposamena. Europako parlamentarien gehiengoak horren alde egin zuen. Baina Frantziako Gobernuak horrelakorik ez pasatzeko asko presionatu du, eta lortu du azkenean. 
Zigor mailakatuaz arduratuko den Hadopik bere gain har dezake Internet erabiltzaile bati konexioa moztea, justiziaren erabakiaren zain egon gabe. Baina erabaki hori «independentea eta inpartziala den auzitegi batek» baieztatu beharko luke. 
Bide horren irekitzea Internet erabiltzailearen esku izanen da, eta, anartean, konexioa moztua ukanen du. Parlamentuko diputatuek martxoaren bukaeran berretsi zuten Internet funtsezko eskubide bat zela, eta horri lotu askatasunak babestu behar zirela. «Informatika arloko ezjakintasuna, XXI. mendeko ezjakintasuna izanen da», Stavros Lambrinidis sozialista greziarrak aldarrikatu zuenez. «Interneteko konexioa etetea aitzineko mendeetan ikasketen jarraitzeko eskubidea ukatzea izango litzateke». Baina Parlamentuak hartu erabakiek ez dute eragozpen zuzenik sortzen. Aginduek bai, ordea. 
